
Oppù de cattee a specie numerosa,

A-a quæ scioî gentiliscime e bizzare

Sorve uña gamba informe, nûa, spinosa

Dava a natûa con scherso scingolare

Avara a-ô tempo stesso e generosa;

O mille atre per noî scioî neûve e rare

Co-a datûra odorifera e a fûchesia

Elegante e a magnifica raflesia.

A-a spiaggia ciù vixin çento canoe

Co-i giardin gallezzavan: parte ëan vêue,

E parte aveivan de graziose moe

Tûtte impûberi ancon, pe barcaiêue:

Dipinte aveivan scaffi, remme e prôe,

Coverte ëan drento con tappeti e stêue,

E tûtte alzavan uña banderolla

O con l’arma zeneise o co-a spagnolla.

E ûn gruppo d’isolette de figûa

D’estenscion, d’apparato differente,

Che paivan tutt’insemme in miniatûa

O ciù bello arçipelago existente

In mezo a-i ægue pe opea de natûa,

O presentava a scena ciù ridente

E ô panorama ciù grazioso e vago,

Che se foise mai visto, in mezo a-ô lago.

Ean scì accostae fra lô quelle isolette,

Che da ûña a l’atra pe passâ no gh’ëa

Besêugno de canotti e de banchette,

Ma gh’ëan ponti de legno con ringhea

De rêuse e con bell’astrego d’erbette,

Oppù gh’ëan di scûggetti pe passea,

Oppù liañe intressæ, solide e teise

Fra due isoe e in sce l’ægua un pö sospeise.

